
Ўзбекистон Республикаси номидан
Ҳ У К М
	2019 йил декабрь ойининг 5 куни, жиноят ишлари бўйича Нишон туман судининг ўз биносида, очиқ суд мажлисида, 
	Раислик қилувчи: шу суд раиси Ш.Г.Ҳасанов,
	Судья ёрдамчиси У.Эсанкуловнинг котиблигида, тарафлардан: давлат айбловчиси Нишон тумани прокурори ёрдамчиси Д.Хонниёзов, судланувчи Ф.Маматовнинг ҳимоячиси адвокат А.Бабаджановнинг иштирокида, Ўзбекистон Республикаси Жиноят кодекси 168-моддасининг 1-қисми, 168-моддаси 3-қисмининг “б” бандида назарда тутилган жиноятни содир этганликда Маматов Феруз Жураевичи айблаш ҳақидаги 
№1-1813-1902/81-сонли жиноят иши кўрилди.
Маматов Феруз Жураевич, 1990 йил 12 июль куни Қарши шаҳрида туғилган, миллати ўзбек, Ўзбекистон Республикаси фуқароси, маълумоти ўрта-махсус, оилали, 2-нафар фарзанди бор, ишсиз, судланмаган, Қарши шаҳар “Комилон” маҳалласи Бўлоқ кўчаси 3-уйда яшовчи ушбу иш бўйича “Муносиб хулқ-атворда бўлиш ҳақидаги тилхат” эҳтиёт чораси қўлланилган, жиноят ишлари бўйича Нишон туман судининг 2019 йил 
25 ноябрдаги ажримига кўра, эҳтиёт чораси ўзгартирилиб, “Қамоқ” эҳтиёт чораси қўлланилган, айблов хулоса нусхасини 2019 йил 23 сентябр куни олган.
	Суд судланувчи, жабрланувчининг кўрсатувларини эшитиб, иш бўйича тўпланган ёзма далилларни текшириб кўриб ва тарафларнинг музокара нутқларини муҳокама қилиб, қуйидагиларни
а н и қ л а н д и:
	Судланувчи Маматов Феруз Жураевич, Қарши туман, “Қоратепа” МФЙ, “Қоратепа” қишлоғида яшовчи Тоиров Хамид Хусановичнинг яшаш уйида чорва моллари боқиб, семиртириб, қассобларга сўйдириб сотиш билан шуғулланиб келаётганини билиб, унинг чорва молларини фирибгарлик йўли билан қўлга киритишни мақсад қилиб, 2018 йилнинг 
23 май куни унинг уйига бориб, унга қассобчилик билан шуғулланишини, одамларни чорва молларини сўйиб олиб, гўштини сотгандан кейин пулларини беришни айтиб, уни алдаб, ишончига кириб ва ишончини суиистеъмол қилиб, шу куни соат 17.00 ларда унинг 2 бош сигирини ўзининг Қарши шаҳар, “Комилон” МФЙ, Булоқ кўчаси, 3-уйига олиб бориб, қушхонасига сўйиб, шу икки бош сигирининг жами 412 килограмм гўштини ҳар бир килограммини 32.000 сўмдан ҳисоблаб, жами 13.184.000 сўмга савдолашиб, унга 2.684.000 сўм бериб, 412 кг. гўшт маҳсулотларини Қарши шаҳридаги “Ерқўрғон” озиқ-овқат ва деҳқон бозорида жойлашган “Гўшт” растасига олиб бориб, бир кг.ни 35 минг сўмдан жами 14 млн. 420.000 сўмга сотиб, Х.Тоировнинг 10.500.000 сўм пулларини бермасдан, ўзининг эҳтиёжларига ишлатиб юборган.
	Бундан ташқари, судланувчи Ф.Маматов ўзининг умумиий қасд билан қамраб олинган жиноий ҳаракатларини давом эттириб, 2019 йил 11 март куни соат 16.00 ларда фуқаро Х.Тоировнинг яшаш уйига бориб, унга суйиб сотиш учун чорва моллари кераклигини, молхонасига боқилаётган бир бош, қизил тусли сигирини сўйиб сотиш учун берса, шу молнинг пулига қўшиб, 2018 йилнинг 23 май куни олиб кетган чорва молларидан қолган 10.420.000 сўм пулларни қўшиб беришини айтиб, уни алдаб, ишончига кириб ва ишончини суиистеъмол қилиб, шу куни унинг молхонасидан бир бош сигирини уйига олиб бориб, қушхонасида сўйиб, 293 кг. гўштини ҳар бир килограммини 33.000 сўмдан ҳисоблаб, жами 9.669.000 сўмга савдолашиб олиб, Қарши шаҳридаги “Ерқўғон” озиқ-овқат ва деҳқон бозорида жойлашган “Гўшт” растасига олиб бориб, бир кг.ни 
35 минг сўмдан жами 10.255.000 сўмга сотиб, Х.Тоировнинг 9.669.000 сўм пулларини бермасдан, ўзининг эҳтиёжларига ишлатиб юборган.
	Шунингдек, судланувчи Ф.Маматов ўзининг умумиий қасд билан қамраб олинган жиноий ҳаракатларини давом эттириб, такроран, Қарши туман, “Қоратепа” МФЙ, “Қоратепа” қишлоғида яшовчи фуқаро Назаров Усмон Нуралиевичнинг яшаш уйида чорва моллари боқиб, семиртириб, қассобларга сўйдириб сотиш билан шуғулланиб келаётганини билиб, унинг чорва молларини фирибгарлик йўли билан қўлга киритишни мақсад қилиб, 2018 йилнинг 16 октябрь куни унинг уйига бориб, унга қассобчилик билан шуғулланишини, одамларни чорва молларини сўйиб олиб, гўштини сотгандан кейин пулларини беришни айтиб, уни алдаб, ишончига кириб ва ишончини суиистеъмол қилиб, шу куни соат 10.00 ларда унинг 3 бош ғуножинларини ўзининг Қарши шаҳар, “Комилон” МФЙ, Булоқ кўчаси, 
3-уйига олиб бориб, қушхонасига сўйиб, шу уч бош ғуножинларнинг жами 347 килограмм гўштини ҳар бир килограмини 34.000 сўмдан ҳисоблаб, жами 11.798.000 сўмга савдолашиб, унга 9.798.000 сўм бериб, 347 кг. гўшт маҳсулотларини Қарши шаҳридаги “Ерқўрғон” озиқ-овқат ва деҳқон бозорида жойлашган “Гўшт” растасига олиб бориб, бир кг.ни 35 минг сўмдан жами 12.145.000 сўмга сотиб, У.Назаровнинг 2 млн. сўм пулларини бермасдан, ўзининг эҳтиёжларига ишлатиб юборган.
Шунингдек, судланувчи Ф.Маматов ўзининг умумиий қасд билан қамраб олинган жиноий ҳаракатларини давом эттириб, 2018 йилнинг 
30 ноябрь куни соат 14.00 ларада фуқаро У.Назаровнинг яшаш уйига бориб, унга суйиб сотиш учун чорва моллари кераклигини, молхонасига боқилаётган бир бош, ғуножинини сўйиб сотиш учун берса, шу молнинг пулига қўшиб, 2018 йилнинг 16 октябрь куни олиб кетган чорва молларидан қолган 2 млн. сўм пулларни қўшиб беришини айтиб, уни алдаб, ишончига кириб ва ишончини суиистеъмол қилиб, шу куни унинг 
1 бош ғуножинини ўзининг Қарши шаҳар, “Комилон” МФЙ, Булоқ кўчаси, 3-уйига олиб бориб, қушхонасига сўйиб, шу бир бош ғуножиннинг жами 109 килограмм гўштини ҳар бир килограммини 34.000 сўмдан ҳисоблаб, жами 3.706.000 сўмга савдолашиб, олиб, 109 кг. гўшт махсулотларини Қарши шаҳридаги “Ерқўрғон” озиқ-овқат ва деҳқон бозорида жойлашган “Гўшт” растасига олиб бориб, бир кг.ни 40 минг сўмдан жами 4 млн. 360.000 сўмга сотиб, У.Назаровнинг 3.706.000 сўм пулларини бермасдан, ўзининг эҳтиёжларига ишлатиб юборган.
Шунингдек, судланувчи Ф.Маматов ўзининг умумий қасд билан қамраб олинган жиноий ҳаракатларини давом эттириб, 2018 йил 30 ноябрь куни соат 12.00 ларада У.Назаровнинг яшаш уйига бориб, унга суйиб сотиш учун чорва моллари кераклигини, молхонасига боқилаётган бир бош, ғуножинини сўйиб сотиш учун берса, шу молнинг пулига қўшиб, 
2018 йилнинг октябрь ва ноябрь ойларида олиб кетган чорва молларидан қолган жами 5.706.000 сўм пулларни қўшиб беришини айтиб, уни алдаб, ишончига кириб ва ишончини суиистеъмол қилиб, шу куни унинг 1 бош хўкизини ўзининг Қарши шаҳар, “Комилон” МФЙ, Булоқ кўчаси, 3-уйига олиб бориб, қушхонасига сўйиб, шу бир бош хўкизнинг жами 
252 килограмм гўштини ҳар бир килограммини 35.000 сўмдан ҳисоблаб, жами 8.820.000 сўмга савдолашиб, олиб, 252 кг. гўшт махсулотларини Қарши шаҳридаги “Ерқўрғон” озиқ-овқат ва деҳқон бозорида жойлашган “Гўшт” растасига олиб бориб, бир кг.ни 40 минг сўмдан жами 
10.080.000 сўмга сотиб, У.Назаровнинг 8.820.000 сўм пулларини бермасдан, ўзининг эҳтиёжларига ишлатиб юборган.
	Шунингдек, судланувчи Ф.Маматов, Қарши туман, “Истиқлол” МФЙ, “Шилви” қишлоғида яшовчи Жумаев Хамдам Даминовичнинг яшаш уйида чорва моллари боқиб, семиртириб, қассобларга сўйдириб сотиш билан шуғулланиб келаётганини билиб, унинг чорва молларини фирибгарлик йўли билан қўлга киритишни мақсад қилиб, 2018 йилнинг 
18 декабрь куни унинг уйига бориб, унга қассобчилик билан шуғулланишини, одамларни чорва молларини сўйиб олиб, гўштини сотгандан кейин пулларини беришни айтиб, уни алдаб, ишончига кириб ва ишончини суиистеъмол қилиб, шу куни соат 10.30 ларда унинг 1 бош хўкизини ўзининг Қарши шаҳар, “Комилон” МФЙ, Булоқ кўчаси, 3-уйига олиб бориб, қушхонасига сўйиб, шу бир бош хўкизнинг жами 290 килограмм гўштини ҳар бир килограммини 35.000 сўмдан ҳисоблаб, жами 10.150.000 сўмга савдолашиб, унга 7.400.000 сўм бериб, 300 кг. гўшт махсулотларини Қарши шаҳридаги “Ерқўрғон” озиқ-овқат ва деҳқон бозорида жойлашган “Гўшт” растасига олиб бориб, бир кг.ни 40 минг сўмдан жами 12.000.000 сўмга сотиб, Х.Жумаевнинг 2.750.000 сўм пулларини бермасдан, ўзининг эҳтиёжларига ишлатиб юборган.
Шунингдек, судланувчи Ф.Маматов ўзининг умумиий қасд билан қамраб олинган жиноий ҳаракатларини давом эттириб, 2019 йилнинг 
14 январь куни соат 11.30 ларада фуқаро Х.Жумаевнинг яшаш уйига бориб, унга суйиб сотиш учун чорва моллари кераклигини, молхонасига боқилаётган бир бош, хўкизини сўйиб сотиш учун берса, шу молнинг пулига қўшиб, 2018 йилнинг 18 декабрь олиб кетган чорва молидан қолган жами 2.750.000 сўм пулларни қўшиб беришини айтиб, уни алдаб, ишончига кириб ва ишончини суиистеъмол қилиб, шу куни унинг 1 бош хўкизини ўзининг Қарши шаҳар, “Комилон” МФЙ, Булоқ кўчаси, 3-уйига олиб бориб, қушхонасига сўйиб, шу бир бош хўкизнинг жами 
248 килограмм гўштини ҳар бир килограммини 35.000 сўмдан ҳисоблаб, жами 8.680.000 сўмга савдолашиб, олиб, 248 кг. гўшт махсулотларини Қарши шаҳридаги “Ерқўрғон” озиқ-овқат ва деҳқон бозорида жойлашган “Гўшт” растасига олиб бориб, бир кг.ни 40 минг сўмдан жами 
9.920.000 сўмга сотиб, Х.Жумаевнинг 8.680.000 сўм пулларини бермасдан, ўзининг эҳтиёжларига ишлатиб юборганлиги ҳолатлари юзасидан унга нисбатан Ўзбекистон Республикаси ЖКнинг 168-моддаси 
1-қисми, 168-моддаси 3-қисми “б” банди билан айблов эълон қилинган.
	Судланувчи Ф.Маматов, суддаги кўрсатувида айбига тўлиқ иқрорлик билдириб, 2018 йил 23 май куни соат 17.00 ларда  “Ерқўрғон” бозоридаги гўшт растасида гўшт маҳулотларини сотиш учун унга аввалдан таниш бўлган Қарши тумани, Қоратепа қишлоғида яшовчи Х.Тоировнинг уйига бориб, уни молхонасида боғланиб турган икки бош йирик шохли сигирини кўриб уни сигирини олиб сўйиб сотганидан кейин пулини “бераман” деб олиб кетиб, уларни ўзини яшаш уйига олиб бориб сўйганлигини, бу пайтда Шоди ака гўштни оғирлигини кўриб, кейин пулини савдолашиш учун уни олдига келиб турганлигини, гўштини тарозида ўлчаб кўрганлигини, иккала сигирни гўштини оғирлиги 412 килограмм чиққанлигини, гўштни хар бир килограммини 32.000 сўмдан сўйиб хисоблаб, жами 13.184.000 сўм савдолашиб олганлигини, ҳозирда ёнида пули йўқлигини айтиб бошидан унга 2.684.000 сўм пулларни берганлигини, қолган 10.500.000 сўм пулларни гўштни сотганидан кейин “бераман” деб айтганлигини, гўшт маҳсулотларини Қарши шаҳридаги Ерқўрғон деҳқон бозоридаги гўшт растасига олиб бориб, хар бир килограммини 35 минг сўмдан жами 14.420.000 сўмга сотганлигини, 2019 йил 11 март куни соат 16.00 ларда яна қорамолларни сўйиб сотиш мақсадида Х.Тоиров акани яшаш уйига борганлигини, Шоди акадан сўйиб сотишга олиб бериб туришини, ушбу молни пулига дастлабки олинган қора молларни пулларини қўшиб беришини айтганлигини, Шоди ака унга олдинги молларни пулини бермаса бермаслигини айтганлигини, шунда Шоди акага фуқаролик паспортини орқасига тилхат ёзиб берганлигини, Шоди ака унга ишониб, молхонасидаги бир бош сигири борлигини, уни оғирлиги тахминан 250 кг. чиқишини айтганлигини, шундан кейин у сигирини олиб кетганлигини, 293 килограмм чиққанлигини, Шоди акага ҳар бир кг гўшт учун 
32.000 сўмдан ҳисоблаб, 9.669.000 сўм бўлишини айтганлигини сигирни сўйиб бўлганидан кейин Шоди акага аввалдан бериши керак бўлган 10.500.000 сўм ва 293 килограмм гўштни пулни 50 кун ичида қайтариб бериши тўғрисида тилхатни ўзини фуқаролик паспортини ксеро нусхаси орқа томонига ёзиб берганлигини,  гўштларни Ерқўрғон бозоридаги гўшт растасига олиб бориб хар бир килограммини 35 минг сўмдан жами 10.225.000 сўмга сотганлигини,  Х.Тоировдан жами 20.169.000 сўм қарз эканлигини, ҳозирда Х.Тоировга 20.169.000 сўм пулларини қариндошлари орқали тўлиқ қайтарганлигини, бундан ташқари  Аннаев Бекжондан хам 2018 йил 16 октябрь куни 3 бош ғуножинларини 347 кг чиққанлигини, уни 11.798.000 сўмини, бир ой ўтиб,  У.Назаровга 9.798.000 сўмни қайтариб берганлигини, қолган 2.000.000 сўм пулларни кейинроқ беришини, гўштларни тўлиқ сотиб бўлмаганини айтганлигини, 2018 йил 30 ноябрь куни У.Назаровдан 109 килограмм чиқадиган катта шоҳли молини олганлигини, 3.706.000 беришини айтганлигини, 2018 йил 18 декабрь куни 5.706.000 сўм пулни ҳам қўшиб беришини айтиб, 252 кг гўштини хар бир килосини 35 минг сўмдан хисоблаб жами 8.820.000 сўм бўлишини айтиб, гўштни пулини кейинроқ беришини айтиб олганлигини, У.Назаровга жами бўлиб 14.526.000 сўм пул қарз бўлиб қолганлигини, ҳозирда У.Назаровга 14.526.000 сўм пулларини қариндошлари орқали тўлиқ қайтариб берганлигини, бундан ташқари Мейлиев Эркиндан ҳам икки бош йирик шохли хўкизларини 2018 йил 18 декабрь куни 10.150.000 сўмлик молини суйиб олганлигини, 7.400.000 сўмни Х.Жумаевга берганлигини, 2019 йил 14 январь куни Х.Жумаевдан яна бир бош ҳўкизини олганлигини, гўшти жами 8.680.000 сўм бўлганлигини, Х.Жумаевдан 11.430.000 сўм қарз бўлиб қолганлигини, ҳозирда Х.Жумаевга 11.430.000 сўм пулларини тўлиқ қайтариб берганлигини, ҳозирги кунда жабрланувчиларни пулларини қариндошлари орқали тўлиқ қайтариб берганлигини, уларни унга нисбатан даъвоси йўқлигини баён қилиб, қилмишидан пушаймонлик билдириб, енгиллик беришни сўради.
	Судланувчи Ф.Маматовнинг айби ўзининг кўрсатувидан ташқари қуйидаги далиллар йиғиндиси билан тўлиқ тасдиқланиб, ўз исботини топди:
	Хусусан, жабрланувчи У.Назаров суддаги кўрсатувида, яшаш уйи ҳовлисида йирик шохли чорва молларини боқиб, сотиш билан шуғулланишлигини, Қаюмов Сухробни 2018 йилдан буён танишлигини, у йирик шохли қорамолларни олиб кетиб, уларни сўйиб сотишлигини, 
2018 йил 16 октябрь куни Қаюмов Сухроб 3 бош ғуножинларини 11.798.000 сўм берганлигини, 2018 йил 30 ноябрь куни 1 бош йирик ғуножинни 3.706.000 сўмга берганлигини, 2018 йил 30 декабрь куни 8.820.000 сўмга ҳисоблаб молини олиб кетганлигини, Ф.Маматов жами бўлиб 14.526.000 сўм пул қарз эканлигини, бугунги кунда Ф.Маматовни қариндошлари унга 14.526.000 сўм пулларни тўлиқ қайтариб берганлигини, ҳозирда унга нисбатан даъвоси йўқлигини баён қилди.
	Жабрланувчи Х.Тоиров суддаги кўрсатувида, 2018 йил 
23 сентябрь куни соат 17.00 ларда Ф.Маматов уни икки бош сигирини хар бир килограммини 32.000 сўмдан 412 кг гўштни 13.184.000 сўмга савдолашиб, олдиндан 2.684.000 сўм берганлигини, қолган 10.500.000 сўм пулни бермаганлигини, 2019 йил 11 март куни 33.000 сўмдан ҳисоблаб, 293 килограммлик гўштни, 9.669.000 сўмга ҳисоблаб олганлигини, жами 20.169.000 сўм қарз бўлганлигини, ҳозирги 20.169.000 сўм пулларни тўлиқ тўлаб берганлигини, Ф.Маматовга даъвоси йўқлигини баён қилди.
	Жабрланувчи Х.Жумаев суддаги кўрсатувида, Қарши шаҳрида яшовчи Қаюмов Сухробни 2017 йилдан буён танишлигини, 2018 йил                    18 декабрь куни Қаюмов Сухроб 1 бош ҳўкизни сўйганидан кейин уни гўштини тарозида тортиб кўрганида 290 килограмм чиққанлигини, Ф.Маматов бир килограмми учун 35.000 сўмдан жами 10.150.000 сўмга олганлигини, гўштнинг пулидан 7.400.000 сўмини қайтариб берганлигини, қолган 2.750.000 сўмни кейинроқ беришини айтганганлигини, 2019 йил                 14 январь куни бир бош хўкизини савдолашиб, қушхонада сўйганлигини, гўшти 248 килограмм чиққанлигини, бир килограммини 35.000 сўмдан ҳисоблаб, жами 8.680.000 сўмга олиб кетганлигини, яна ундан молни 2.750.000 сўмга хисоблаб сўйиб гўштини олиб кетганлигини, Ф.Маматов унга жами бўлиб 11.430.000 сўм пулни бермасдан қочиб юрганлигини, ҳозида 11.430.000 сўмни тўлиқ тўлаб берганлигини, Ф.Маматовга даъвоси йўқлигини баён қилди. 
	Булардан ташқари, жабрланувчилар У.Назаров, Х.Тоировлар Ички ишлар Вазирлиги ишонч порталига қилган мурожаати юзасидан жиноят аломатлари борлиги сабабли, тўпланган ҳужжатлар терговга ўтказиш тўғрисидаги Қарши тумани ИИБ бошлиғига Қарши тумани ИИБ ХПК ТП профилактика инспекторини билдиргиси  ( 1ж.2 и.в.);
- терговга қадар текширув муддатини ўзайтириш ҳақидаги қарор ва иш ҳужжатлари (ж.1.3 и.в.);
- жабрланувчи У.Назаров ва Х.Тоировларни Ўзбекистон Республикаси ички Ишлар Вазирлигига ёзган мурожаатлари ( 1ж.4-5 и.в.);
- жабрланувчи Х.Тоиров ва У.Назаровларни Қашқадарё вилоят ИИБ бошлиғига ёзган аризалари (1ж.6-7 и.в.); 
- жабрланувчилар Х.Тоировни шахсига оид хужжатлар 
(1ж.8 и.в.);
- судланувчи Ф.Маматовни шахсига оид хужжатлари  ( 1ж.10 и.в.);
- жабрланувчи У.Назаровни шахсига оид  хужжатлари  ( 1ж.11и.в.);
- жабрланувчи Х.Жумаевни Қарши тумани ИИБ бошлиғи номига ёзган аризаси ( 1ж.37и.в.);
- жабрланувчи Х.Жумаевни шахсига оидй хужжатлари  ( 1ж.38и.в.);
- тинтув ўтказиш тўғрисида қарор, баённома ( 1ж.60-62и.в.);
- судланувчи Ф.Маматов етказилган зарарни қоплагани тўғрисидаги квитанция (1ж.87 и.в.);
Булардан ташқари, Ф.Маматовнинг жабрланувчилар У.Назаров, Х.Тоиров ва Х.Жумаевларнинг судланувчи Ф.Маматов молларини пулини бермаётганлиги юзасидан ёзган мурожаатлари  ва жиноят ишида тўпланган бошқа далиллар мажмуи билан исботланди. 
- шунингдек, жабрланувчиларнинг кўрсатувлари, юзлаштириш баённомаларидаги маълумотларнинг барчаси судланувчи Ф.Маматовнинг ўзгалар мулкини такроран фирибгарлик йўли билан қўлга киритганлигини тўлиқ тасдиқлади ва у ўзининг ушбу айбли ижтимоий хавфли қилмишлари билан Ўзбекистон Республикаси ЖК 168-моддасининг 1-қисми, 
168-моддаси 3-қисмининг “б” бандида кўрсатилган жиноятларни қасддан содир этган.
Суд, судланувчи Ф.Маматовнинг айб квалификацияси масаласини муҳокама қилиб, дастлабки тергов органи томонидан Ўзбекистон Республикаси Жиноят кодекси 168-моддасининг 1-қисми билан қўйилган айбни ЖКнинг 33-моддаси талабига кўра, ЖК 168-моддаси 3-қисмининг “б” банди билан қамраб олинади деб ҳисоблаб, унинг айбидан чиқаришни; 
	Дастлабки тергов органи судланувчи Ф.Маматовнинг ўзгалар мулкини такроран алдаш ва ишончини суиистеъмол қилиш йўли билан қўлга киритганлигини – Ўзбекистон Республикаси Олий суди Пленумининг “Фирибгарликка оид ишлар бўйича суд амалиёти тўғрисида”ги 2017 йил 11 октябрдаги 35-сонли қарорининг 3-бандидаги, фирибгарлик ўзганинг мулкини ёки мулкка бўлган ҳуқуқини алдаш ёки ишончни суиистеъмол қилиш йўли билан ҳақ тўламай эгаллашда ифодаланиб, бунинг таъсирида мулк эгаси ёки бошқа шахс ёхуд ваколатли ҳокимият органи мулкни ёки унга бўлган ҳуқуқни бошқа шахсга бериши, ёйинки ушбу мулк ёки унга бўлган ҳуқуқ бошқа шахс томонидан олиб қўйилишига имконият бериши тушунилиши ҳақидаги тушунтиришидан келиб чиқиб, Ф.Маматовнинг жабрланувчиларнинг мулкини уларни алдаш ёки ишончни суиистеъмол қилиш йўли билан ҳақ тўламай, яъни текинга эгаллаганлигидан келиб чиқиб, унинг ҳаракатларини ўзганинг мулкини такроран фирибгарлик йўли билан қўлга киритиш сифатида Ўзбекистон Республикаси ЖК 168-моддаси 3-қисмининг “б” банди билан, яъни юқорида қайд этилган эпизод жиноий қилмишларини турли вақтларда содир этганлигидан ва унинг қасди ягона мақсад билан қамраб олинмаганлигидан келиб чиқиб, ўзгалар мулкини такроран фирибгарлик йўли билан қўлга киритиш сифатида жиноятнинг такрорийлик белгиси билан тўғри баҳолаган.
	Суд, Ўзбекистон Республикаси ЖК 168-моддасининг 5-қисмидаги, етказилган моддий зарарнинг ўрни қопланган тақдирда озодликни чеклаш ва озодликдан маҳрум қилиш тариқасидаги жазо қўлланилмаслиги ҳақидаги қоидасига, Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли Қарорининг 3-бандидаги, Жиноят кодексининг 8, 54-моддалари мазмунига кўра, жазо адолатли бўлиши - ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши кераклиги, 4-бандидаги, қонун тайинланадиган жазо тури ва меъёрини айбдорнинг шахсини тавсифловчи объектив ва ижтимоий омиллар билан боғлиқ қилиб қўйганлиги туфайли судлар жиноят ишларини кўриб чиқиш пайтида мазкур ҳолатларни аниқлашлари шартлиги, объектив омилларга, айбдорнинг ёши, жинси, ҳомиладорлик ҳолати, ижтимоий омилларга - судланганлиги, оиладаги, жамиятдаги хулқ-атвори, машғулоти, давлат ёки ижтимоий мавқеи ва ҳ.к.лар кириши ҳақидаги тушунтиришларига риоя қилиб:
	Суд, судланувчи Ф.Маматовни шахсини, яшаш жойидан ижобий тавсифланганлигини, 2-нафар вояга етмаган фарзанди борлигини уларни ягона боқувчиси эканлигини, жиноят орқасида оғир оқибатнинг мавжуд эмаслигини, чин кўнгилдан пушаймон бўлганлигини етказилган зарарни тўлаганлигини жазони енгиллаштирувчи ҳолат, жиноятни ғаразли ниятда, яъни текинга бойлик орттиришни кўзлаб содир этганлигини жазони оғирлаштирувчи ҳолат деб топиб, ушбу ҳолатларни жазо тайинлаш вақтида эътиборда тутиб, содир этилган жиноятнинг ижтимоий хавфлилик даражасини ҳуқуқий баҳолаб, унинг қилмишини жазога сазовор деган тўхтамга ҳам келиб, шу билан бирга у томонидан содир этилган жиноятнинг хусусиятини, жиноят орқасида оғир оқибатларнинг мавжуд эмаслиги, оилада ва жамиятда намунали хулқ-атворга эгалиги ҳақида яшаш жойидан ижобий тавсифланиши, айни вақтда етказилган зарарларни тўлаганлиги каби ижтимоий омилларни у томонидан содир этилган жиноятнинг ижтимоий хавфлилик даражасини жиддий камайтирувчи алоҳида ҳолат сифатида эътироф этиб, жиноят қонунининг жазолашдан кўзланган мақсадга енгилроқ чораларни қўллаш орқали эришиб бўлмайдиган тақдирдагина оғирроқ жазо тайинланиши мумкинлиги принципига амал қилиб, яъни келгусида унга тайинланадиган жазо нафақат уни ахлоқан тузатиши, балки унга тайинланадиган жазо унинг оилавий муҳитига ва келажагига салбий таъсир этмаслиги лозимлигини, уни озодликдан маҳрум қилмасдан туриб ҳам ахлоқан тузатиш мумкин деган тўхтамга келиб, унга Ўзбекистон Республикаси ЖК 168-моддаси 
3-қисмининг “б” банди билан ахлоқ тузатиш ишлари жазоси тайинлашни, ЖК 62-моддаси 1-қисмининг “б” бандига асосан унинг дастлабки қамоқда бўлган вақтини ҳар бир кунини ахлоқ тузатиш ишлари жазосининг уч кунига тенглаштириб ҳисоблаб тайинланган жазонинг шунча муддатини ўталган ҳисоблашни, ахлоқ тузатиш ишлари жазосини мазкур жазо ижросини назорат қилувчи органлар томонидан белгилаб бериладиган жойларда ўтаттиришни, ахлоқ тузатиш ишлари жазосини ўташ муддатини иш ҳақидан давлат даромади ҳисобига ушлаб қолинган кундан бошлаб ҳисоблашни, унга қўлланилган “Қамоқ” эҳтиёт чорасини бекор қилишни ва суд залида дарҳол қамоқдан озод қилишни лозим топди.
Суд, иш бўйича етказилган моддий зарар масаласини муҳокама қилиб, Қашқадарё вилоят ИИБнинг 20203000200193946001 сонли ҳисоб рақамига 22.08.2019 йилда 26-сонли квитанция билан депозит ҳисоб рақамига тўланган 9.000.000 сўм пул маблағини Ф.Маматовнинг аризасига асосан жабрланувчи Х.Тоировнинг фойдасига ундиришни лозим топди.
	Суд, Қарши туман прокурорининг Ф.Маматовдан жабрланувчилар фойдасига етказилган зарар масаласини ундириш ҳақидаги даъво аризасини муҳокама қилиб, судланувчи Ф.Маматовдан ҳисобидан жабрланувчи Х.Тоировни фойдасига 20.169.000 сўм, Х.Жумаевни фойдасига 11.430.000 сўм У.Назаровни фойдасига 14.526.000 сўм тўлиқ ундирилгани сабабли, даъво аризасини тўлиқ қаноатлантиришни лозим топди.
	Суд, иш бўйича ашёвий далил тариқасида олинган бир дона DVD диск жиноят иши билан бирга сақлашни лозим топди.
	Суд, жабрланувчиларга етказилган зарар тўлиқ қопланганлигини жабрланувчиларнинг судланувчига нисбатан даъволари йўқлиги қайд этишни лозим топди.
	Ўзбекистон Республикаси ЖПКнинг 454-457, 462, 463, 465-468, 471-472-моддаларига асосан, суд 
ҳ у к м   қ и л д и :
Судланувчи Маматов Феруз Жураевич Ўзбекистон Республикаси ЖК 168-моддаси 3-қисмининг “б” бандида кўрсатилган жиноятни содир этганликда айбдор деб топилсин.
	Судланувчи Маматов Феруз Жураевичга Ўзбекистон Республикаси ЖК 168-моддаси 3-қисмининг “б” банди билан иш ҳақининг йигирма фоизи миқдорини давлат даромади ҳисобига ушлаб қолган ҳолда 2 йил аҳлоқ тузатиш ишлари жазоси тайинлансин.
	Ўзбекистон Республикаси ЖК 62-моддаси 1-қисмининг “б” бандига асосан унинг дастлабки қамоқда бўлган 11 куни ахлоқ тузатиш ишлари жазосининг 33 кунига тенглаштирилиб, тайинланган ахлоқ тузатиш ишлари жазосининг шунча муддати ўталган ҳисоблансин ва ўташ учун қатъий 1 йил 10 ой 27 кун ахлоқ тузатиш ишлари жазоси муддати қолдирилсин.
	Ахлоқ тузатиш ишлари жазоси Қарши шаҳар ИИО Пробация бўлими томонидан белгилаб бериладиган жойларда ўтаттирилсин.
	Ахлоқ тузатиш ишлари жазосини ўташ муддати иш ҳақидан давлат даромади ҳисобига ушлаб қолинган кундан бошлаб ҳисоблансин.
	Унга қўлланилган “Қамоқ” эҳтиёт чораси бекор қилиниб, суд залида дарҳол қамоқдан озод қилинсин.
	Иш бўйича етказилган моддий зарар масаласини муҳокама қилиб, Қашқадарё вилоят ИИБнинг 20203000200193946001 сонли хисоб рақамига 22.08.2019 йил 26-сонли квитанция билан депозит ҳисоб рақамига тўланган 9.000.000 сўм пул маблағини Ф.Маматовнинг аризасига асосан жабрланувчи Х.Тоировнинг фойдасига ундирилсин.
	Қарши туман прокурорининг Ф.Маматовдан жабрланувчилар фойдасига етказилган зарар масаласини ундириш ҳақидаги даъво аризасини муҳокама қилиб, судланувчи Ф.Маматовдан ҳисобидан жабрланувчи Х.Тоировни фойдасига 20.169.000 сўм, Х.Жумаевни фойдасига 11.430.000 сўм У.Назаровни фойдасига 14.526.000 сўм тўлиқ ундирилганлиги сабабли, даъво ариза тўлиқ қаноатлантирилсин.
	Иш бўйича ашёвий далил тариқасида олинган бир дона DVD диск жиноят иши билан бирга сақлашни лозим топди.
	Жабрланувчиларга етказилган зарар тўлиқ қопланганлигини жабрланувчиларнинг судланувчига нисбатан даъволари йўқлиги қайд этишни лозим топди.	
Ҳукм эълон қилинган кундан эътиборан ўн сутка ичида, маҳкум ва жабрланувчилар томонидан уларга ҳукмнинг нусхаси топширилган кундан эътиборан шундай муддат ичида апелляция тартибида, ҳукм қонуний кучга киргач эса кассация тартибида шикоят берилиши, прокурор эса протест билдириши мумкин. 

Раислик қилувчи						   Ш.Г.Ҳасанов
Ҳукм раислик этувчи томонидан алоҳида хонада 
“LG “ русумли компьютерда чоп этилди.
